
Ripoti ya Biashara Haramu ya Usafirishaji Binadamu 2019 

Tanzania: Orodha ya Uangalizi Daraja la Pili 

Serikali ya Tanzania haikidhi kikamilifu viwango vya chini vya kutokomeza biashara 

haramu ya usafirishaji binadamu lakini inafanya juhudi kubwa kufanya hivyo. Serikali 

ilionyesha juhudi kubwa wakati wa kutoa taarifa kwa kutumia mpango kazi mpya wa 

kitaifa wa utekelezaji na kudumisha juhudi za kuendesha mashtaka. Kwa kushirikiana 

na mashirika ya kimataifa, serikali pia ilisaidia lakini haikufadhili mafunzo kadhaa ya 

maafisa wa vyombo vya utekelezaji wa sheria na mahakimu. Hata hivyo, serikali 

haikuonyesha ongezeko la jitihada kwa ujumla ikilinganishwa na kipindi cha ripoti ya 

awali. Serikali haikutekeleza kikamilifu mfumo wake wa kutambua wahanga na sera 

elekezi au vipengele vya ulinzi wa sheria ya mwaka 2008 ya kuzuia biashara haramu ya 

usafirishaji binadamu, kupelekea serikali kutambua, kuelekeza, na kurejesha idadi 

ndogo sana ya wahanga wa biashara haramu ya usafirishaji binadamu na kupunguza 

upatikanaji wa huduma za ulinzi. Serikali haikuripoti kuchunguza uhalifu wowote wa 

biashara haramu ya usafirishaji binadamu, iliwatia hatiani wafanyabiashara haramu 

wachache kuliko kipindi cha ripoti iliyopita, na iliendelea kuwapa wafanyabiashara 

waliokutwa na hatia chaguo la faini badala ya kifungo. Kwa hiyo Tanzania ilishushwa 

kwenda Orodha ya Uangalizi Daraja la Pili. 

MAPENDEKEZO YENYE KIPAUMBELE: 

Tekeleza kikamilifu vipengele vya ulinzi katika sheria ya mwaka 2008 ya kuzuia 

biashara haramu ya usafirishaji binadamu, kama ilivyoelezewa katika kanuni za 

utekelezaji na mpango kazi wa kitaifa, ikiwa ni pamoja na kutenga rasilimali za mfuko 

wa msaada kwa wahanga. • Ongeza fedha na mafunzo kwa mamlaka za utekelezaji wa 

sheria ili kurahisisha utambuaji wa wahanga kwa haraka na utekelezaji wa sera na 

taratibu maalum zinazohusiana na utambulisho wa wahanga na kupelekwa kwenye 

huduma za ulinzi. • Rekebisha sheria ya mwaka 2008 ya kuzuia biashara haramu ya 

usafirishaji binadamu ili kuondoa vipengele vinavyoruhusu ulipaji wa faini badala ya 

kifungo na linganisha utaratibu wa kisheria unaohusu kukamatwa kwa usafirishaji 

haramu ndani ya sheria na masharti yanayohusu makosa mengine makubwa • Pamoja 

na kuheshimu utawala wa sheria na haki za binaadamu, ongeza juhudi za kuchunguza, 

kufungua mashtaka, na kuwaweka hatiani wahalifu wa biashara haramu ya usafirishaji 

binadamu, ikiwa ni pamoja na maafisa walioshiriki kula njama, na kuweka adhabu 

stahiki. • Tekeleza kanuni thabiti na uangalizi wa makampuni ya uajiri ambayo 

yanaendelea kushinikizwa, ikiwa ni pamoja na kuwashtaki kwa uandikishaji wa 

kidanganyifu katika uajiri. • Ongeza ulinzi kwa mfanyakazi mhamiaji kwa kuondoa ada 

zinazotozwa kwa wafanyakazi wahamiaji, kuongeza dhamana ya usalama kwa mwajiri, 

mishahara ya kima cha chini na mafunzo ya awali kwa wafanyakazi wahamiaji, na 

kuweka mkataba maalum utakaotekelezwa na pande zote, utaratibu wa malalamiko 

kwa wafanyakazi wanaorudi, orodha ya wazi ya waajiri wanyanyasaji, na mahitaji ya 

mahojiano wakati wa kutoka nje na uthibitisho wa ubalozi wa vibali vya ukazi kwa 

wafanyakazi wahamiaji.  • Tekeleza mpango maalum wa utoaji wa msaada kwa 

wahanga na mashahidi.• Weka utaratibu wa matumizi ya chombo cha kitaifa cha 

ukusanyaji wa pamoja wa takwimu za kupambana na biashara haramu ya usafirishaji 

binadamu na utoaji taarifa na fikiria kuongeza ugawanaji wa taarifa • Ongeza fedha kwa 

kamati ya kuzuia biashara haramu ya usafirishaji binadamu na sekretarieti ya kuzuia 

biashara hiyo haramu ili kutekeleza mpango kazi wa kitaifa wa kupambana na biashara 

haramu ya usafirishaji binadamu.  

KUENDESHA MASHTAKA 

Serikali ilipunguza juhudi zake za kutekeleza sheria ya kuzuia biashara haramu ya 

usafirishaji binadamu. Sheria ya mwaka 2008 ya Kuzuia Biashara Haramu ya 

Usafirishaji Binadamu ilihalifisha biashara haramu ya usafirishaji wa kingono na 

biashara haramu ya usafirishaji wafanyakazi na kutoa adhabu ya kifungo cha miaka 

miwili hadi 10, faini kati ya shilingi milioni tano na milioni 100 za Tanzania (TZS) ($2,180 

hadi $43,570), au adhabu zote mbili kwa makosa yanayohusisha wahanga watu 

wazima na kufungwa miaka 10 hadi miaka 20, faini kati ya milioni tano na milioni 150 za 

Tanzania ($2,180 hadi $65,360), au adhabu zote mbili kwa makosa yanayohusisha 

wahanga watoto. Adhabu hizi zilikuwa ni kali sana lakini, kuhusu biashara haramu ya 

usafirishaji wa kingono, kwa kuruhusu faini badala ya kifungo, adhabu haikulingana na 

yale makosa mengine makubwa, kama vile ubakaji. Sekretarieti ya Kuzuia Biashara 

Haramu ya Usafirishaji Binadamu (ATS) iliwasilisha pendekezo la kuondoa hukumu 

mbadala ya faini, ambayo bado inasubiri uamuzi bungeni; hata hivyo, serikali haikutoa 

taarifa ya maendeleo yeyote ya msingi katika kufanya marekebisho ya kipengele husika 

katika kipindi hiki. Serikali pia iliripoti kwamba sheria ya mwaka 2008 ya kuzuia biashara 

haramu ya usafirishaji binadamu ina kipengele tofauti cha utaratibu ambacho kinahitaji 

polisi kupata hati kabla ya kumkamata mtu kuhusiana na biashara haramu ya 

usafirishaji binadamu. Kipengele hiki kinaweka kigezo cha juu zaidi kwa vyombo vya 

utekelezaji wa sheria ambacho hakipo kwenye makosa mengine makubwa kama haya, 

ambacho kinaweza kukwamisha juhudi za kuendesha mashtaka. 

Serikali haikutoa taarifa yeyote ya uchunguzi wa uhalifu wa biashara haramu ya 

usafirishaji binadamu wakati wa kipindi cha ripoti, wala haikuripoti idadi ya uchunguzi 

katika kipindi cha nyuma. Serikali iliripoti kuwashtaki angalau watuhumiwa 24 na 

kuwatia hatiani angalau wafanyabiashara haramu watatu wa usafirishaji binadamu kwa 

mujibu wa sheria ya mwaka 2008 ya kuzuia biashara haramu ya usafirishaji haramu wa 

kingono, ukilinganisha na mashtaka 24 na hukumu nne katika kipindi cha nyuma. 

Serikali ilitoa adhabu ya kifungo cha miaka10 jela kwa mfanyabiashara mmoja wa 

usafirishaji haramu  na kifungo cha  miaka saba jela kwa wafanyabiashara wawili wa 

usafirishaji haramu binadamu; hata hivyo, wafanyabiashara haramu wa usafirishaji 

walipewa fursa ya kuchagua faini, ambayo walishindwa kulipa, na hivyo kusababisha 

kupewa adhabu  ya kifungo. Serikali haikuripoti uchunguzi wowote, mashtaka, au 

hukumu dhidi ya maafisa walioshiriki katika uhalifu wa biashara haramu ya usafirishaji 

binadamu; hata hivyo, rushwa ndani ya mfumo wa mahakama na maafisa wanaoshiriki 

katika uhalifu wa biashara haramu ya usafirishaji binadamu bado ni tatizo linalotia wasi 

wasi, likikwamisha hatua za utekelezaji wa sheria kipindi cha mwaka huo. Katika kipindi 

cha ripoti iliyopita, mashirika mengi yasiyo ya kiserikali NGOs yaliripoti kutambuliwa kwa 

wahanga 14 wa biashara haramu ya usafirishaji raia wa Indonesia waliokuwa ndani ya 

meli ya uvuvi yenye bendera ya Malaysia na wahanga 12 raia wa Tanzania wakiwa 

ndani ya meli ya uvuvi yenye bendera ya China, wote wakiwa ndani ya eneo la bahari 

ya Tanzania; hakukuwa na ripoti zaidi zinazoonyesha kama wahanga hawa walipewa 

msaada na serikali haikuripoti kufanya juhudi zozote za kisheria kushughulikia kesi hizi 

za usafirishaji haramu.   

Kwa msaada kutoka taasisi ya kimataifa, serikali iliendelea na matumizi madogo ya 

chombo cha kitaifa cha ukusanyaji wa pamoja wa takwimu za kuzuia biashara haramu 

ya usafirishaji binadamu na utoaji wa taarifa. Chombo hiki kiliwezesha serikali 

kusambaza taarifa kuhusu kesi za biashara haramu za usafirishaji binadamu na 

wahanga na maelezo mafupi ya wafanyabiashara haramu ya usafirishaji binadamu; 

hata hivyo, licha ya kupatiwa mafunzo ya ziada wakati wa kipindi cha ripoti, upatikanaji 

wa takwimu ulikuwa mdogo na haukushirikishwa. Serikali iliendelea kujumuisha 

vipengele vya biashara haramu ya usafirishaji binadamu katika mafunzo ya kawaida ya 

polisi, lakini serikali haikutoa taarifa ya maafisa wangapi wapya waliopatiwa mafunzo 

haya wakati wa kipindi cha ripoti.  Serikali iliripotiwa kujumuisha habari ya namna 

wasafirishaji haramu wanavyowalenga wahanga walio katika mazingira magumu na 

matumizi mazuri ya maelezo kuhusu wahanga katika mtaala wa mafunzo ya kawaida ya 

utekelezaji wa sheria. Kwa kushirikiana na shirika lisilo la kiserikali NGO, serikali iliweza 

kutoa mafunzo kwa maafisa 86 wa kutekeleza sheria, ikiwa ni pamoja na waendesha 

mashtaka, mahakimu, maafisa wa polisi, mashirika yasiyo ya kiserikali NGOs, maafisa 

wa uhamiaji, na maafisa wa ustawi wa jamii, kuhusu hatua za kuzuia biashara haramu 

ya usafirishaji binadamu. Kwa kushirikiana na taasisi ya kimataifa, serikali ilisaidia 

kuwezesha mafunzo kwa maafisa 53 wa kutekeleza sheria, ikiwa ni pamoja na maafisa 

wa uhamiaji na maafisa wa magereza, kuhusiana na matumizi ya chombo cha 

kukusanya data, pamoja na warsha ya siku tatu kuhusu uzuiaji wa biashara haramu ya 

usafirishaji binadamu kwa majaji 38. Kwa kushirikiana na mashirika mengine ya 

kimataifa, serikali pia iliwezesha utoaji wa mafunzo kwa kundi la maafisa 96 wa polisi na 

kundi lingine la maafisa 150 wa polisi, mahakimu, maafisa wa ustawi wa jamii, maafisa 

wa uhamiaji, na waendesha mashtaka. 

ULINZI 

Serikali ilipunguza jitihada za ulinzi. Serikali iliripoti kutambua wahanga watarajiwa 13 

wa biashara haramu ya usafirishaji binadamu, lakini haikutoa taarifa ya kuelekeza 

mhanga yeyote kwenda kwenye msaada; upungufu mkubwa kutoka kwa idadi ya 

wahanga 59 ambao serikali iliwatambua na kuwaelekeza katika kipindi cha ripoti 

iliyopita. Hata hivyo, NGO moja iliripoti kwamba serikali iliwatambua na kuwaelekeza 

angalau wahanga 10 ili wapate msaada. NGOs zilitoa taarifa ya kuwasaidia wahanga 

90 katika kipindi cha ripoti. Shirika la kimataifa liliripoti kwamba serikali iliwezesha, lakini 

haikufadhili, kurejeshwa nyumbani kwa wahanga wanane wa biashara haramu ya 

usafirishaji raia wa Tanzania wakati wa kipindi cha ripoti; hii ikilinganisha na 33 

walioweza kurejeshwa katika kipindi cha ripoti ya awali. Shirika la kimataifa liliripoti 

kutambua, kufadhili, na kusaidia kuwarejesha nyumbani wahanga wawili wa biashara 

haramu ya usafirishaji wa kingono raia wa Tanzania kutoka Thailand na kuwapa 

msaada; Wizara ya Mambo ya Ndani na ATS waliwapokea wahanga hao kwenye 

uwanja wa ndege na kuwapeleka kwenye makazi salama ya hifadhi. Wahanga 

watarajiwa kumi na tatu wa biashara haramu ya usafirishaji binadamu kutoka Nepal na 

India walitambuliwa na maafisa wa uhamiaji; walirudishwa makwao kwa hiari yao lakini 

serikali haikuripoti kutoa msaada kwa wahanga hao na haikuwawezesha au kufadhili 

gharama za kurudishwa makwao.  

Serikali iliendelea na matumizi madogo ya chombo cha pamoja cha ukusanyaji takwimu 

kitaifa katika kipindi cha ripoti, ambacho kinawawezesha maafisa kufuatilia na 

kukusanya habari za wahanga waliotambuliwa na kusaidia jitihada za vyombo vya 

utekelezaji sheria. Kanuni za utekelezaji wa sheria ya mwaka 2008 ya kuzuia biashara 

haramu ya usafirishaji binadamu ilihitaji polisi na mamlaka ya uhamiaji kufuata taratibu 

zilizowekwa na kutumia fomu maalum kwa uchunguzi wa kesi na kutambua wahanga 

na kupelekwa kunakohusika; hata hivyo, taratibu hizi hazikutumiwa sana kwa sababu 

serikali haikutoa fedha kwa ajili ya usambazaji wake. Sheria ya mwaka 2008 ya kuzuia 

biashara haramu ya usafirishaji binadamu iliitaka serikali kuwapatia wahanga ushauri 

nasaha wa kisaikolojia na kijamii, kufuatilia familia, kuziunganisha familia, na makazi ya 

muda, lakini serikali haikutoa ripoti ya kutoa huduma yoyote kwa wahanga wowote 

wakati wa kipindi cha ripoti. Serikali iliendelea kutegemea mashirika yasiyo ya kiserikali 

NGOs kutoa misaada mingi kwa wahanga. Serikali haikuendesha makazi yoyote kwa 

ajili ya wahanga wa usafirishaji haramu ndani ya nchi, lakini awali ilichapisha kitabu cha 

mwongozo kwa nchi nzima chenye taarifa za mashirika yasiyo ya kiserikali NGOs na 

ilikua na mikataba na mashirika manne yasiyo ya kiserikali NGOs yenye sifa nzuri na 

kutambulika, yaliyokuwa na makubaliano ya kutoa hifadhi ya makazi. Makazi ya muda 

yaliyoendeshwa na mashirika yasiyo ya kiserikali NGOs yalitoa huduma za afya, 

ushauri nasaha wa kisaikolojia na kijamii, na ufuatiliaji wa familia kwa ajili ya wahanga. 

Serikali iliwaweka watoto katika makazi maalum, ambako waliandikishwa katika shule 

za serikali au kupewa mafunzo ya stadi, na kulikuwa na makazi tofauti kwa wavulana na 

wasichana. Hata hivyo, mashirika yasiyo ya kiserikali NGOs yaliripoti kwamba wakati 

wahanga wa kike watu wazima wa biashara haramu ya usafirishaji binadamu 

wangeweza kuomba msaada katika makazi maalum ya wasichana wadogo, 

hapakuwepo na makazi ya kutosha kwa ajili ya wanaume watu wazima; zaidi ya hapo, 

haikuwekwa bayana ni wizara gani ilikuwa na jukumu la kuwasaidia wahanga watu 

wazima wa biashara haramu ya usafirishaji binadamu. Taasisi ya kimataifa iliripoti 

kwamba ubalozi wa Tanzania nchini Oman ulitoa makazi ya muda kwa idadi 

isiyojulikana ya wafanyakazi wahamiaji, ikiwa ni pamoja na wahanga watarajiwa wa 

biashara haramu ya usafirishaji binadamu.  

Bila ya utekelezaji wa kitaifa wa taratibu maalum za utambulisho au uchunguzi bainifu 

wa watu walio katika mazingira magumu na maafisa wa uhamiaji, inawezekana 

mamlaka ziliwatia ndani na kuwafukuza nchini wahanga wengi wasiojulikana wa 

biashara haramu ya usafirishaji wa magendo na wahamiaji haramu. Kwa mfano, mwezi 

Februari mwaka 2019, Serikali ya Tanzania iliripoti kuanza juhudi za kuwarudisha 

makwao zaidi ya raia 2,000 wa Ethiopia waliokuwa wanashikiliwa katika mahabusu 

mbali mbali nchini Tanzania; hata hivyo, serikali haikuripoti kufanya uchunguzi bainifu 

kwa mahabusu wowote kuweza kujua kama kulikuwa na wahanga wa biashara haramu 

ya usafirishaji binadamu. Serikali pia iliripoti kwamba watoto na watu wazima mara 

nyingi walishikiliwa pamoja katika mahabusu moja, utaratibu ambalo ATS iliendelea 

kupigania ubadilishwe. Wahanga kumi na tatu wa biashara haramu ya usafirishaji 

binadamu kutoka Nepal na India waliwekwa ndani na polisi kwa kosa la uhamiaji 

haramu; hatimaye walirudishwa nchini kwao lakini serikali haikutoa taarifa ya kutoa 

msaada kwa wahanga hao au kuwawezesha au kufadhili gharama za kurudishwa nchini 

kwao. Licha ya matakwa ya sheria ya mwaka 2008 ya kuzuia biashara haramu ya 

usafirishaji binadamu, serikali haijafadhili mfuko wa kuzuia biashara haramu ya 

usafirishaji binadamu kwa ajili ya wahanga wakati wa kipindi cha ripoti na bado 

haijafanya hivyo mpaka sasa. Sheria ya kuzuia biashara haramu ya usafirishaji inawapa 

wahanga wa kigeni njia mbadala ya kisheria kuchagua ili wasiondolewe kwenda nchi 

ambazo usalama wao au wa familia zao utakua hatarini; hata hivyo, wakati wa kipindi 

cha ripoti, serikali haikuwapa ruhusa ya kuishi au kukaa kwa muda wahanga wa 

biashara haramu ya usafirishaji binadamu.  Kwa kawaida wahanga hutoa ushahidi 

kwenye kesi za biashara haramu ya usafirishaji binadamu, lakini katika sheria ya 

mwaka 2015 ya Watoboa Siri na Ulinzi wa Mashaidi na sheria ya mwaka 2008 ya 

kuzuia biashara haramu ya usafirishaji binadamu ilimpa mhanga yeyote wa uhalifu na 

wahanga wa biashara haramu ya usafirishaji binadamu fursa ya kukataa kushiriki katika 

mchakato wa kuendesha mashtaka. Serikali haina mpango wa kumlinda shahidi, hali 

ambayo imewazuia baadhi ya wahanga kutoa ushahidi mahakamani. Kesi za biashara 

haramu ya usafirishaji binadamu zinaweza kusikilizwa kwa faragha au kwa kutumia 

kamera kulinda siri na faragha kwa mhanga. Sheria ya kuzuia biashara haramu ya 

usafirishaji binadamu imewapa wahanga haki ya kulipwa fidia kutoka kwa 

wafanyabiashara haramu wa usafirishaji binadamu waliopatikana na makosa; hata 

hivyo, serikali haikutoa taarifa ya kuwalipa fidia wakati wa kipindi cha ripoti.  

KUZUIA 

Serikali iliendelea na jitihada za kuzuia biashara haramu ya usafirishaji binadamu. 

Serikali ilitenga bajeti ya milioni 100.5 za Tanzania ($43,790) kwa ATS, kitengo cha 

ngazi ya chini cha kuzuia biashara haramu ya usafirishaji binadamu, kiwango sawa 

kama cha mwaka uliopita. Kamati ya kuzuia biashara haramu ya usafirishaji binadamu, 

inayosimamia utendaji na mwelekeo wa ATS, walikutana mara mbili wakati wa kipindi 

cha ripoti. Serikali ilipitisha mpango kazi mpya wa kitaifa, kuanzia mwaka 2018-2021; 

hata hivyo, jitihada za kutekeleza mpango mpya au kutenga fedha kwa ajili ya 

utekelezaji wake ulikuwa wa kiwango cha chini kabisa katika kipindi chote cha ripoti. 

Kutokana na uhaba wa fedha, ATS haikufanya kampeni yeyote kuhamasisha umma 

kuhusu biashara haramu ya usafirishaji binadamu wakati wa kipindi cha ripoti. Serikali 

ilifadhili namba ya simu ya bure ya kitaifa inayoendeshwa na shirika lisilo la kiserikali 

NGO kwa ajili ya kutoa taarifa za unyanyasaji wa watoto, pamoja na wahanga wa 

biashara haramu ya usafirishaji binadamu. 

Idara kadhaa za serikali za Tanzania na Zanzibar zilifanya ukaguzi wa mara kwa mara 

kwa waajiri wakubwa ili kugundua uwepo wa ajira za kulazimishwa lakini hazikuripoti 

kama uchunguzi wowote au mashtaka yalifunguliwa kutokana na ukaguzi huo. Wakati 

wa kipindi cha ripoti, Wizara ya Kazi, Ajira na Maendeleo ya Vijana nchini Tanzania 

ilisimamisha usajili wa mashirika yote ya ajira na kuyahitaji kuomba upya usajili ili 

kuhakikisha uhalali wao; Wizara ilikuwa imeishaidhinisha maombi 17 ya usajili kati ya 

maombi100 yaliyopokelewa hadi kufikia mwisho wa kipindi cha ripoti. Kwa mujibu wa 

sheria ya mwaka 2015 kwa watu wasio raia (Kanuni za Ajira), Wizara ilifungia kwa 

muda mashirika matatu ya kuandikisha wafanyakazi kutokana na ukosefu wa kanuni 

sahihi na udhibiti. Wakati wa kipindi cha ripoti, serikali haikuripoti kufuatilia uchunguzi 

wowote au kuendesha mashtaka kutokana na uandikishaji wa ajira kwa udanganyifu. 

Serikali ilitambua kwamba makubaliano ya ziada baina yake na nchi za kufikia, sheria 

pana ya ajira kwa wahamiaji, utoaji wa mafunzo kabla ya kuondoka na mafunzo ya ujuzi 

wa stadi, na kugharamia uwepo wa maafisa wa kazi kwenye ofisi za Ubalozi nje ya nchi 

ni ulinzi muhimu sana ambao ulihitajika kutekelezwa kwa ajili ya wafanyakazi wahamiaji 

raia wa Tanzania ambao waliendelea kukabiliwa na hatari ya biashara haramu ya 

usafirishaji binadamu; hata hivyo, serikali haikuripoti jitihada zilizofanywa ili kutekelezwa 

kwa taratibu hizi za ulinzi kwa mfanyakazi mhamiaji.  

Mwezi Januari 2018, serikali ilisitisha utoaji nyaraka za kusafiria kwa wafanyakazi wote 

wahamiaji wa Tanzania waliokuwa wanakwenda nje ya nchi, kutokana na wasiwasi juu 

ya usalama wa mfanyakazi mhamiaji nje ya nchi. Mwezi Agosti 2018, ilipunguza upeo 

wa sitisho kwa kuwaondoa wafanyakazi wahamiaji ambao wanaweza kuonyesha cheti 

cha mafunzo husika ya kazi nje ya nchi, hali iliyowaacha wafanyakazi wahamiaji 

wanaotaka kwenda nje wakiwa hawana njia za kisheria kusafiri nje ya nchi kwa kazi, na 

hivyo kuongeza uwezekano wao kuwa wahanga wa biashara haramu ya usafirishaji 

binadamu. Kwa wafanyakazi wahamiaji wenye cheti husika cha mafunzo, serikali 

iliendelea kuwataka Watanzania kuwa na pasipoti halali na mikataba ya kazi pamoja na 

mshahara, likizo, na huduma za afya ili waweze kupata barua ya ruhusa na kibali cha 

kutoka nje. Serikali pia iliyataka mashirika ya ajira kuwapa wafanyakazi wahamiaji 

mafunzo juu ya haki za wafanyakazi na sheria za nchi wanazokwenda kabla ya 

kuondoka na sheria ya makampuni ya mwaka 2002 iliyataka mashirika ya ajira 

yasajiliwe na kupewa leseni na serikali. Balozi za Tanzania nje ya nchi ziliwataka waajiri 

kuwasilisha malipo ya amana ya usalama ubalozini; lengo likiwa ni kuhakikisha kwamba 

mwajiri atampeleka Ubalozini mfanyakazi mhamiaji wakati anapowasili, ili ubalozi 

uthibitishe kwamba mfanyakazi amewasili na alikuwa na nyaraka sahihi, vikiwemo 

mkataba na pasipoti. Hata hivyo, serikali iliripoti kwamba, kiuhalisia mashirika ya ajira 

yalikua hayatoi mafunzo kwa wafanyakazi wahamiaji kabla ya kuondoka na shirika lisilo 

la kiserikali NGO lilisema kuwa kiasi cha malipo ya amana kilikuwa ni kidogo sana na 

kwamba hakikutosheleza kuwavutia waajiri kuwapeleka wafanyakazi wahamiaji 

wanapowasili kwenye ubalozi wa Tanzania. Shirika lisilo la kiserikali NGO pia liliripoti 

kwamba mikataba ya Tanzania mara nyingi ilikuwa tofauti na mikataba ya nchi 

wanazokwenda na kawaida haitekelezeki, mara nyingine wafanyakazi wahamiaji 

walilipa ada za kuandikishwa kwa ajira, hakuna“orodha ya waajiri waovu” kwa 

wafanyakazi wahamiaji ili kuwaepuka waajiri waliowahi kutenda manyanyaso, na 

mashirika ya ajira yaliyoko Tanzania mara nyingine yalitumia “mawakala wa kati,” na 

hivyo kukwepa masharti ya usajili. Shirika lisilo la kiserikali NGO liliripoti kwamba 

hakukuwepo na utaratibu wa kutoa malalamiko kwa wafanyakazi wahamiaji waliorudi na 

wafanyakazi wa balozi za kigeni mara nyingi hawakuwa na mafunzo ya kuweza 

kuwatambua na kuwasaidia wahanga wa biashara haramu ya usafirishaji binadamu.  

Serikali ilikuwa na makubaliano ya kazi na nchi ya Qatar lakini haikuripoti kutekeleza 

makubaliano au kutia saini mikataba yeyote mipya na nchi nyingine. Serikali haikufanya 

jitihada za kupunguza mahitaji ya biashara ya vitendo vya ngono au utalii wa kingono 

kwa watoto wakati wa kipindi cha ripoti. Serikali ilitoa mafunzo ya kuzuia biashara 

haramu ya usafirishaji binadamu kwa maafisa wa balozi zake. Serikali haikutoa 

mafunzo ya kuzuia biashara haramu ya usafirishaji binadamu kwa wanajeshi wake 

kabla hawajapelekwa nchi za nje kwenye vikosi vya kimataifa vya kulinda amani. 

MAELEZO MAFUPI YA BIASHARA HARAMU 

Kama ilivyoripotiwa katika kipindi cha muda wa miaka mitano iliyopita, wasafirishaji 

haramu wa binadamu huwanyonya wahanga wa ndani na wa kigeni nchini Tanzania, na 

pia wasafirishaji haramu huwanyonya wahanga kutoka Tanzania katika nchi za kigeni. 

Usafirishaji haramu wa ndani ulikuwa mkubwa zaidi kuliko usafirishaji haramu wa nje ya 

nchi na kimsingi ulirahisishwa na wanafamilia wa wahanga, marafiki au madalali 

wanaowarubuni kwa ahadi za kuwapa msaada wa elimu au kuwapatia ajira katika 

maeneo ya mijini. Watoto maskini kutoka sehemu za ndani ndani vijijini waliendelea 

kuwa katika mazingira hatarishi ya kusafirishwa kiharamu. Wasafirishaji haramu 

huwanyonya wasichana kwa kuwafanyisha kazi za majumbani kote nchini na katika 

usafirishaji haramu wa kingono hasa katika maeneo ya kitalii na kwenye mpaka wa 

Kenya.  Shirika moja lisilo la kiserikali NGO lilieleza kwamba wasafirishaji haramu 

waliwalenga wasichana wadogo kutoka mashambani na kwenye vijiji maskini, kwa 

kuwalipa wazazi wao pesa kidogo, na kuwatumia vibaya wasichana hao katika 

usafirishaji haramu wa kingono kwenda kwa wafanyabiashara ambao wana imani 

potofu kwamba kufanya mapenzi na msichana ‘bikira’ kutasaidia biashara zao 

kushamiri. 

Wasafirishaji haramu waliwaingiza watoto katika ajira za lazima kwenye mashamba – 

ikiwa ni pamoja na ufugaji ng’ombe na mara nyingine kama wawindaji – na katika 

machimbo ya madini na kwenye migodi ya kuvunja mawe, sekta isiyo rasmi ya 

biashara, na kwenye boti za uvuvi ambazo hufanya shughuli zake kwenye bahari kuu. 

Baadhi ya watu waovu hutumia vibaya taratibu za kitamaduni za kusaidia kuwalea 

watoto – pale ambapo wazazi maskini wanawaamini na kuwatoa watoto wao kwa jamaa 

ambao ni matajiri au wanafamilia wanaheshimika katika jamii– ambapo wanawaingiza 

watoto hao katika ajira za lazima kama wafanyakazi wa majumbani.  

Wasafirishaji haramu wa dawa za kulevya mara nyingine huwashikilia binadamu kama 

‘amana’ kwa muda tofauti tofauti hadi malipo yanayohitajika yatolewe kikamilifu. Mnamo 

mwaka 2017, shirika moja lisilo la kiserikali NGO liliripoti kwamba raia 14 wa Indonesia 

wa usafirishaji haramu waligundulika wakiwa kwenye meli ya uvuvi iliyokuwa 

inapeperusha bendera ya Malaysia na mwaka 2018,  shirika jingine lisilo la kiserikali 

NGO liliripoti kwamba wahanga 12 wa usafirishaji raia wa Tanzania waligunduliwa 

kwenye meli ya uvuvi iliyokuwa inapeperusha bendera ya China, meli zote hizi zilikuwa 

kwenye maji ya bahari ya Tanzania; hakukuwepo na ripoti zaidi zilizoonyesha iwapo 

wahanga hawa walisaidiwa au kama serikali ilichukua hatua za kisheria kufuatilia kesi 

hizi za usafirishaji haramu. Ripoti za awali za vyombo vya habari zinaonyesha kwamba 

wasafirishaji haramu waliwasafirisha watoto wa Kitanzania wenye ulemavu kwenda 

Kenya na kuwalazimisha kufanya kazi kama omba omba au kwenye saluni za kuchua 



 

11 
 

watu misuli. Mwaka 2018, serikali ya Kenya iligundua wasichana 29 raia wa Tanzania 

ambao tayari walikuwa nchini Kenya kama wahanga watarajiwa; wakiwa njiani 

kupelekwa nchi ya Umoja wa Falme za Kiarabu na ili kulipia gharama yao ya usafiri 

walitakiwa kutolewa figo moja moja. Wasafirishaji haramu mara nyingine waliwaingiza 

Watanzania kwenye ajira za lazima, ikiwa ni pamoja na kazi za majumbani, na 

usafirishaji haramu wa kingono katika nchi nyingine za Afrika, Mashariki ya Kati, Ulaya, 

Asia na Marekani. Mwaka 2018, katika juhudi za kulinda wafanyakazi wake wahamiaji 

kutokana na manyanyaso mbali mbali ambayo yaliripotiwa nje ya nchi, serikali ilisitisha 

utoaji hati za kusafiria kwa baadhi ya wafanyakazi wahamiaji ambao hawakuweza 

kuwasilisha cheti cha mafunzo kinachohitajika kwa ajili ya kufanya kazi nje ya nchi – na 

kuwaacha wafanyakazi wahamiaji wakiwa hawana njia za kisheria kusafiri nje kwenda 

kufanya kazi, na hivyo kukosa fursa ya kupata nyenzo zilizopo za kuwalinda kupitia 

utaratibu wa usafiri halali, na hivyo kuongeza uwezekano wao wa kusafirishwa 

kiharamu. Mnamo mwezi Februari mwaka 2019, serikali za Tanzania na Ethiopia 

ziliripoti juhudi walizofanya kuwarejesha raia 541 wa Ethiopia na wiki kadhaa awali, 

ubalozi wa Ethiopia ulitangaza kuachiliwa kwa raia 1,900 wa Ethiopia waliokuwa 

wakishikiliwa katika mahabusu mbali mbali nchini Tanzania; hata hivyo, serikali 

haikuripoti kuwachunguza mahabusu yeyote kuona kama walikuwa ni wahanga wa 

usafirishaji haramu. Raia wa nchi jirani huenda walipitia Tanzania kabla ya kusafirishwa 

kwenda kufanya kazi za majumbani au kwa usafirishaji haramu wa kingono huko Afrika 

Kusini, Ulaya na Mashariki ya Kati.  

 


